
ანოტაცია 

      თემის აქტუალობას წარმოადგენს ქვემო ქართლის რეგიონში,  კერძოდ მდინარე 

ალგეთის აუზში ვენახებისა და ვაზის ჯიშების გავრცელების თავისებურებების 

გეოინფორმაციული ანალიზი.  

     ქვემო ქართლი, კონკრეტულად კი მდინარეების ალგეთისა და ხრამის  აუზები  

ისტორიულად გამორჩეული მხარეა. ამ ტერიტორიაზე წარმოებული გათხრების 

დროს აღმოჩენილია ძვ.წ. V-VI ათასწლეულების ნამოსახლარები, რომელთა ფენები 

შეიცავს კულტურული ვაზის წიპწებს.  სწორედ აქედან გავრცელდა კულტურული 

ვაზი მთელს საქართველოში და შემდეგ მსოფლიოში.  

    კვლევას საინტერესოს ხდის ამჟამად ამ ტერიტორიაზე არსებული ვითარება 

რეგიონში ვენახების ტერიტორიული ორგანიზაციის თვალსაზრისით, კერძოდ, თუ 

რა ფართობებზე გვხვდება ვენახები, ვაზის რომელი ჯიშებია გავრცელებული 

(ადგილობრივი თუ შემოტანილი), რომელი სოფლების და დასახლებული პუნქტების 

ძირითად საქმიანობას წარმოადგენს მევენახეობა და რა პრობლემებია ვაზის 

მოვლასთან დაკავშირებით. ასევე საინტერესოა, როგორი პოტენციალი აქვს 

ტერიტორიას სხვადასხვა ვაზის ჯიშების განვითარებისათვის პერსპექტივაში  და  ა.შ.  

    თემის აქტუალობიდან გამომდინარე, კვლევის ობიექტს წარმოადგენს ქვემო 

ქართლი. ამ კუთხით ნაშრომში შესრულებულია მდინარე ალგეთის აუზის ბუნებრივ-

ანთროპოგენური  ლანდშაფტური   და გეოინფორმაციული ანალიზი.   

     ნაშრომის მიზანია საველე ემპირიული მასალების მოპოვება და ანალიზი საკვლევ 

რეგიონში ვაზის კულტურის გავრცელების კუთხით, ასევე მდ. ალგეთის აუზის 

ფარგლებში ვენახების გავრცელების ისტორიული და დღევანდელი მდგომარეობის 

შედარებითი ანალიზი, რის საფუძველზეც შედგენილ იქნა საკვლევ რეგიონში 

ვენახების ტერიტორიული ორგანიზაციის რუკები.  მოსახლეობა გამოიკითხა 

სპეციალური კითხვარის საშუალებით, სადაც გამოჩნდა, თუ რა როლი აქვს 

მევენახოება-მეღვინეობას დღეს ამ ტერიტორიაზე არსებულ სოფლებში, აგრეთვე 

მოხდა იმ პრობლემების განსაზღვრა, რაც ხელს უშლის ვაზის კულტურის 

გავრცელებას რეგიონში.    

      საველე და კამერალური კვლევების შედეგად გამოთვლილ იქნა ვენახების 

ფართობი აღნიშნულ ტერიტორიაზე, მოხდა მათი შედარება წინა საუკუნის 

მონაცემებთან და  განისაზღვრა ვაზის გაშენების პოტენციური  ზონა. აღნიშნულის 

საფუძველზე შემუშავებულ იქნა შესაბამისი რეკომენდაციები.  კვლევის შედეგი 

შეიძლება გამოყენებულ იქნეს  საქართველოს სოფლის მეურნეობაში, კერძოდ 

თეთრიწყაროსა და მარნეულის მუნიციპალიტეტებში შემავალი დასახლებული 

პუნქტების  მევენახეობა მეღვინეობის განვითარების კუთხით.   


